
|| shrI ||  

atha shrI trivikramapaMDitAchAryasuta shrI nArAyaNapaMDitAcAryavirachitaH  

|| SrI madhvavijayaH ||  

1. prathamaH sargaH 

kAMtAya kalyANaguNaikadhAmne navadyunAthapratimaprabhAya |  

nArAyaNAyAkhilakAraNAya shrIprANanAthAya namaskarOmi || 1.1 ||  

anAkulaM gokulamullalAsa yatpAlitaM nityamanAvilAtma |  

tasmai namO nIradanIlabhAse kRuShNAya kRuShNAramaNapriyAya || 1.2 ||  

api trilOkyA bahirullasaMtI tamO haraMtI muhurAMtaraM ca |  

dishyAd dRushaM nO vishadAM jayaMtI madhvasya kIrtirdinanAthadIptim || 1.3 ||  

tamOnudA&&naMdamavApa lokaH tatvapradIpAkRutigOgaNEna |  

yadAsyashItAMshubhuvA gurUMstAn trivikramAryAn praNamAmi varyAn || 1.4 ||  

mukuMdabhaktyai gurubhaktijAyai satAM prasattyai ca niraMtarAyai |  

garIyasIM vishvagurOrvishuddhAM vakShyAmi vAyOravatAralIlAm || 1.5 ||  

tAM maMtravarNairanuvarNanIyAM sharvEMdrapUrvairapi vaktukAme |  

saMkShipnuvAkyE mayi maMdabuddhau saMtO guNADhyAH karuNAM kriyAsuH || 1.6 
||  

uccAvacA yEna samastachEShTAH kiM tatra chitraM charitaM nivEdyaM |  

kiMtUttamashlOkashikhAmaNInAM manOvishuddhyai charitAnuvAdaH || 1.7 ||  

mAlAkRutastaccharitAkhyaratnaiH asUkShmadRuShTEH sakutUhalasya |  

pUrvAparIkAramathAparaM vA kShAmyaMtu mE haMta muhurmahAMtaH || 1.8 ||  

shrIvallabhAj~jAM sasurEMdrayAj~jAM saMbhAvya saMbhAvyatamAM trilOkyAm |  

prANEshvaraH prANigaNapraNEtA guruH satAM kEsariNO gRuhE&bhUt || 1.9 ||  

yEyE guNA nAma jagatprasiddhAH yaM tEShu tEShu sma nidarshayaMti |  

sAkShAnmahAbhAgavataprabarhaM shrImaMtamEnaM hanumaMtamAhuH || 1.10 ||  

karmANi kurvan paramAdbhutAni sabhAsu daivIShu sabhAjitAni |  

sugrIvamitraM sa jagatpavitraM ramApatiM rAmatanuM dadarsha || 1.11 ||  

pAdAraviMdapraNatO harIMdraH tadA mahAbhaktibharAbhinunnaH |  

agrAhi padmOdarasuMdarAbhyAM dOrbhyAM purANEna sa pUruShENa || 1.12 ||  

adAryasAlAvalidAraNEna vyApAditEMdraprabhavEna tEna |  

prAdyOtaniprItikRutA nikAmaM madhudviShA saMdidishE sa vIraH || 1.13 ||  

karNAMtamAnIya guNagrahItrA rAmENa muktO raNakOvidEna |  

sphurannasau vairibhayaMkarO&bhUt satpakShapAtI pradarO yathA&gryaH || 1.14 ||  

gObhiH samAnaMditarUpasItaH svavahninirdagdhapalAshirAshiH |  

ahO hanUmannavavAridO&sau tIrNAMbudhirviShNupadE nanAma || 1.15 ||  

apakShapAtI puruShastrilOkyAM abhOgabhOktA patagAdhirAjam |  

vishvaMbharaM bibhradasau jigAya tvarAparAkrAMtiShu chitramEtat || 1.16 ||  

nibaddhya sEtuM raghuvaMshakEtubhrUbhaMgasaMbhrAMtapayOdhimadhyE |  

muShTiprahAraM dashakAya sItAsaMtarjanAgryOttaramEShakO&dAt || 1.17 ||  

jAjvalyamAnOjjvalarAghavAgnau chakrE sa sugrIvasuyAyajUkE |  

AdhvaryavaM yuddhamakhE pratiprasthAtrA sumitrAtanayEna sAkam || 1.18 ||  

rAmArchanE yO nayataH prasUnaM dvAbhyAM karAbhyAmabhavat prayatnaH |  

EkEna dOShNA nayato girIMdraM saMjIvanAdyAshrayamasya nAbhUt || 1.19 ||  

sa dAritAriM paramaM pumAMsaM samanvayAsInnaradEvaputryA |  

vahnipravEshAdhigatAtmashuddhyA virAjitaM kAMcanamAlayEva || 1.20 ||  

shyAmaM smitAsyaM pRuthudIrghahastaM sarOjanEtraM gajarAjayAtram |  

vapurjaganmaMgalamESha dRugbhyAM cirAdayOdhyAdhipatEH siShEvE || 1.21 ||  

rAjyAbhiShEkE&vasitE&tra sItA prEShThAya nastAM bhajatAM dishEti |  

rAmasya vANyA maNi maMjumAlAvyAjEna dIrghAM karuNAM babaMdha || 1.22 ||  

hRudOrusauhArdabhRutA&dhimauli nyastEna hastEna dayArdra dRuShTyA |  

sEvAprasannO&mRutakalpavAcA didEsha rAmaH sahabhOgamasmai || 1.23 ||  

prEShThO na rAmasya babhUva tasmAt na rAmarAjyE&sulabhaM ca kiMcit |  

tatpAdasEvAratirESha naicChat tathA&pi bhOgAn nanu sA viraktiH || 1.24 ||  

namO namO nAtha namOnamaste namO namO rAma namO namaste |  

punaHpunastE caraNAraviMdaM namAmi nAthEti naman sa rEmE || 1.25 ||  

kiM varNayAmaH paramaM prasAdaM sItApatEstatra hariprabarhE |  

muMcan mahIM nityaniShEvaNArthaM svAtmAnamEvaiSha dadau yadasmai || 1.26 ||  

svAnaMdahEtau bhajatAM janAnAM magnaH sadA rAmakathAsudhAyAm |  

asAvidAnIM ca niShEvamaNO rAmaM patiM kiMpuruShE kilA&stE || 1.27 ||  

tasyaiva vAyOravatAramEnaM saMto dvitIyaM pravadaMti bhImam |  

spRuShTaiva yaM prItimatA&nilEna narEMdrakAMtA suShuvE&tra kuMtI || 1.28 ||  

iMdrAyudhaM hIMdrakarAbhinunnaM cicChEda pakShAn kShitidhAriNAM prAk |  

bibhEda bhUbhRudvapuraMgasaMgAt citraM sa pannO jananIkarAgrAt || 1.29 ||  

purE kumArAnalasAn vihArAt nirIkShya sarvAnapi maMdalIlaH |  

kaishOralIlAM hatasiMhasaMghAM vRuttAM vanE prAk smarati sma sUtkaH || 1.30 ||  

bhuktaM ca jIrNaM paripaMthidattaM viShaM viShaNNO viShabhRudgaNO&taH |  

pramANakOTEH sa hi hELayA&gAt nEdaM jagajjIvanadE&tra citram || 1.31 ||  

dagdhvA puraM yOgabalAt sa niryan dharmAniva svAn sahajAn dadhAnaH |  

adAribhAvEna jagatsu pUjyO yOgIva nArAyaNamAsasAda || 1.32 ||  

samarpya kRutyAni kRutI kRutAni vyAsAya bhUmnE sukRutAni yAvat |  

kariShyamANAni ca tasya pUjAM saMkalpayAmAsa sa shuddhabuddhiH || 1.33 ||  

viShNOHpadashrid bakasannirAsI kShiptAnyapakShiprakaraH supakShaH |  

sasOdarO&thA&dita rAjahaMsaH sa rAjahaMsImiva rAjakanyAm || 1.34 ||  

iMdIvarashrIjayisuMdarAbhaM smErAnanEMduM dayitaM mukuMdam |  

svamAtulEyaM kamalAyatAkShaM samabhyanaMdat sucirAya bhImaH || 1.35 ||  

mahAgadaM caMDaraNaM pRuthivyAM bArhadrathaM maMkShu nirasya vIraH |  

rAjAnamatyujjvalarAjasUyaM cakAra goviMdasurEMdrajAbhyAm || 1.36 ||  

duHshAsanEnA&kulitAn priyAyAH sUkShmAnarALAnasitAMshcha kEshAn |  

jighAMsayA vairijanasya tIkShNaH sa kRuShNasarpAniva saMcikAya || 1.37 ||  

jAjvalyamAnasya vanE vanE&laM didhakShataH pArthivasArthamugram |  

sattvAni puMsAM bhayadAni nAshaM vRukOdarAgnErgurutEjasA&&puH || 1.38 ||  

bhOgAdhikAbhOgavatO&ruNAkShAn itastataH saMvalato dharEMdrE |  

bahUn dvijihvAn maNimatpurOgAn asau kaTUn krOdhavashAn jaghAna || 1.39 ||  

athaiSha vEShAMtarabhasmalInaH kramENa vAyuprabhavaH sutEjAH |  

ruddhAkhilAshaM mukharaM pracaMDaM bhasmIcakArAkhilakIcakaugham || 1.40 ||  

sa kRuShNavartmA vijayEna yuktO muhurmahAhEtidharO&pradhRuShyaH |  

bhIShmadvijAdyairatibhIShaNAbhaM vipakShakakShaM kShapayan virEjE || 1.41 ||  

tarasvinaH prOccalitAnadhIrAn nirdagdhapakShAnatitIkShNakOpAn |  

sa dhArtarAShTrAn bahuhEtilIlO vinAshya vishvAn parayA shriyA&bhAt || 1.42 ||  

kRuShNAMghripaMkEruhabhRuMgarAjaH kRuShNAmukhAMbhOruhahaMsarAjaH |  

prajAsarOjAvalirashmirAjaH sasOdarO&rAjata vIrarAjaH || 1.43 ||  

pautrE pavitrAhvayajAmipautrE dharAM nidhAyAsuradhIShu tApam |  

kIrtiM trilOkyAM hRudayaM mukuMdE bhEjE padaM svaM sahajaiH sa bhImaH || 1.44 ||  

viShNOH padAMtaM bhajatA&nilEna ghOrapraghAtairiti nAshitAste |  

rasOjjhitAshchaMcalavRuttayO&laM shObhAM na bhEjuH suravairimEghAH || 1.45 ||  

etatpratIpaM kila kartukAmAH naShTaujasaH saMkaTamEvamApya |  

mukuMdavaiguNyakathAM svayOgyAM kAlE kalAvAkalayaMta tE&lam || 1.46 ||  

yO bhUrivairo maNimAn mRutaH prAg vAgmI bubhUShuH paritOShitEshaH |  

sa saMkarAkhyO&Mghri taLEShu jaj~jE spRudhA parE&pyAsurihAsurEMdrAH || 1.47 ||  

sAnnAyyamavyaktahRudAkhubhug vA shvA vA purODAshamasArakAmaH |  

maNisrajaM vA plavagO&vyavasthO jagrAha vEdAdikamESha pApaH || 1.48 ||  

janO namEnnAparathEti mattvA shaThashchaturthAshramamESha bhEjE |  

padmAkaraM vA kaluShIcikIrShuH sudurdamO duShTagajO vishuddham || 1.49 ||  

avaidikaM mAdhyamikaM nirastaM nirIkShya tatpakShasupakShapAtI |  

tamEva pakShaM pratipAdukO&sau nyarUrupanmArgamihAnurUpam || 1.50 ||  

asatpadE&san sadasadviviktaM mAyAkhyayA saMvRutimabhyadhatta |  

brahmApyakhaMDaM bata shUnyasiddhyai pracChannabauddhO&yamataH 
prasiddhaH || 1.51 ||  

yad brahmasUtrOtkarabhAskaraM ca prakAshayaMtaM sakalaM svagObhiH |  

acUcurad vEdasamUhavAhaM tatO mahAtaskaramEnamAhuH || 1.52 ||  

svasUtrajAtasya viruddhabhAShI tadbhAShyakArO&hamiti bruvan yaH |  

taM tatkShaNAd yO na didhakShati sma sa vyAsarUpO bhagavAn kShamAbdhiH || 
1.53 ||  

nigamasanmaNidIpagaNO&bhavat taduruvAggaNapaMkanigUDhabhAH |  

aviduShAmiti saMkaratAkaraH sa kila saMkara ityabhishushravE || 1.54 ||  

vishvaM mithyA vibhuraguNavAnAtmanAM nAsti bhEdO |  

daityA itthaM vyadadhata girAM dikShu bhUyaH prasiddhim ||  

AnaMdAdyairguruguNagaNaiH pUritO vAsudEvO |  

maMdaMmaMdaM manasi ca satAM haMta nUnaM tirO&bhUt || 1.55 ||  

|| iti shrImatkavikulatilaka trivikramapaMDitAchAryasuta 
nArAyaNapaMDitAchAryaviracitE shrImadhvavijayE  

AnaMdAMkitE prathamaH sargaH || 

